Il pli vegl paun dall’Europa!
dad Alex Furger (scursaniu)

A Twann han ins anflau il pli vegl paun dall’Europa ch’ei semantenius dil tuttafatg: in anteriur paun d’in quart kilo ord frina da dumiec e salin!

Ils 27 da fevrer 1976, mo in meins e miez avon che las excavaziuns mondien a fin, han ins fatg a Twann in cat mudest ch’ei semussaus pli tard sco in dils objects ils pli interessants dalla prehistoria svizra!

Ei setracta d’in paun ner plat da rodund 7 cm diameter. Sin sia surfatscha vesan ins restonzas dalla crusta da paun fina. Igl emprem ha il cat fatg in viadi da Twann a Berna el magasin ed entgins onns pli tard egl institut botanic Hohenheim datier da Stuttgart. Ina specialista da graun ha percurschiu leu la muntada digl object ed ha supponiu ch’ei setracti d’in paunet neolitic. Suenter ha il survetsch archeologic priu anavos il toc a Berna ed ha surdau el ad in specialist da paun.

Ina lavur da detectiv liunga e stentusa sut la lupa binoculara ha entschiet. Cun las examinaziuns han ins la finfinala saviu cumprovar ch’ei setracti d’in ver paun da Twann!

Il paun ei schizun vegnius radiografaus ed ord la surfatscha da cuer da quel han ins cavau ora in coc per ina examinaziun pli exacta. Suenter observaziuns minuziusas e suenter biaras emprovas da moler e da cuer ha il luvrer saviu resumar ses resultats:

“Il paun da Twann ei vegnius fatgs entuorn 3500 avon Cr. ord salin. Il graun vegneva miults cun in excellent mulin da moler a maun. Duront quei process da moler curdavan mo restonzas da crap fetg finas ella frina ed el paun.

Alla pasta aschuntavan ins in mied per entschadar el, numnadamein pasta ascha. Cun bia experientscha e tenor ina tecnica cumprovada turschavan ins la pasta bein e gitg avunda. Suenter haver tschentau la pasta sin in funs, mettevan ins ina bulscha entuorn igl ur dil paun. En in fuorn d’arschella fagevan ins in fiug cun lenna satella (probablamein legn stgein). Ins scheva arder quel entochen ch’ins haveva avunda tschendra. Lu mettevan ins il paun en in liug schuber el fuorn. La tschendra vegneva tochen agl ur dil paun. Ella era denton buca pli memia caulda.

Ussa schevan ins il paun el fuorn e quei duront 30 minutas. Igl ei clar ch’in tec tschendra curdava tier quels process era silla vart sura dil paun. Ins era denton silmeins aschi precauts che la crusta vegni buc donnegiada entras in fiug nuncontrollabel.”

